
104: Uunga siunnersuut: Atomip nukinganik pissuteqartumik ajutoortoqartillugu 

imaluunniit qinngornernik ulorianartunik pissuteqartumik 

ajornartorsiuteqartoqalersillugu ikiuinissaq pillugu Det Internationale 

Atomernergiagenturimi isumaqatigiissummut Danmarkip akuersinera pillugu inatsisip 

Kalaallit Nunaanni atuutilersinneqarnissaa pillugu peqqussummut oqaaseqaat pillugu 

Inatsisartut aalajangiussinissaannut siunnersuut. 

 

106: Uunga siunnersuut: Tunisassianik marloqiusamik atorneqartartunik avammut 

annissuinermik nakkutiginninneq pillugu Kalaallit Nunaannut inatsisissatut 

siunnersuummut oqaaseqaateqarnissaq pillugu Inatsisartut aalajangiiffigisassaat. 

 

107: Uunga siunnersuut: Atomip nukinganik atortussianik sorsunnerunngitsumut 

atuinermik nakkutilliineq pillugu Kalaallit Nunaannut inatsit pillugu Siunnersuummut 

oqaaseqaatissamut Inatsisartut aalajangiussassaat. 

 

108: Uunga siunnersuut: Pinerluuteqarsimasunik tunniussisinnaatitaaneq pillugu inatsisip 

ilaata allanngortinneqarnissaa pillugu inatsisip Kalaallit Nunaanni 

atuutilersinneqarnissaanik kunngip peqqussutaanut Namminersorlutik Oqartussat 

oqaaseqaateqarnissaat pillugu Inatsisartut aalajangiiffigisassaat 

(Inuussutissarsiornermut, Suliffeqarnermut Niuernermut Nunanullu Allanut Naalakkersuisoq)  

(Siullermeerineq) 

 

Ukunani siunnersuutini pineqanngilaq inuiaqatigiittut uranimik piiaanissaq akuerissaneripput 

imaluunniit akuerissannginneripput. Pineqarput pissutsit assigiinngitsut qularnaarisussat 

aatsitassat ulorianartunik qinngornillit pitsaasumik qularnaatsumillu suliarisarnissaannut 

tassunga ilanngullugu uran, ullut arlaanni taamaattumik piaallutalu avammut 

tunisassiulissagaluarutta.  

 

Taamaattumik kaammattuutigissavara ullumi oqallinnermi siunnersuutit sisamat 

saqqummiunneqartut imarisaasa tangii eqqartussagigut sangutinnagu uranimut 

isumaqataanermut akerliunermulluunniit.  

 

Oqalliinnermi uani pineqartariaqarpoq qanoq iliussanersugut isumannaannerpaamik 

pitsaanerpaanillu sillimanissamut tunngaviit nassaarinissaat qularnaassagutsigu, ullut arlaanni 

imaalissagaluarpat uranimik piaalersugut imaluunniit kalaallit nunaata ilaani atomip qeqqanut 

atortunik allanik piaalissagaluarutta. Demokraatinut/Atassut pingaaruteqarluinnarpoq 

aatsitassanik ulorianartunik qinngornilinnik piiaasoqartillugu avatangiisinut peqqinnissakkullu 

sillimanissamut sapinngisamik pitsaanerpaarpaanik tunngaveqarnissarput. Aamma uangutsinnut 

pingaaruteqarluinnarpoq uranimik nioqqutissiulissagaluarutta taamaallaat siunertanut pitsaasunut 

atorneqarnissaasa qularnaarnissaat.  

 

Siunnersuutit sisamaasut akuerineqarnerat ilaatigut makkunannga kinguneqassaaq: 

 

-  atomip qeqqanut atortut ajunaartitsineranni imaluunniit qinngornerit radioaktivit pissutigalugit 

ajornartoorfimmi iliuusissat pillugit IAEA-p isumaqatigiissutaanut ilanngutissasugut 

(Ikiorneqarnissaq pillugu isumaqatigiissut) 

- aatsitassanik ulorianartunik qinngornilinnik avammut tunisassiulissagaluarutta aamma 

aatsitassanik uranimik akulinnik,  qularnaassagipput nakkutigissallugulu taakku taamaallaat 

siunertanut pitsaasunut atorneqassasut aamma inuinnaat atugassaannut 

-  suleqataaffigissanngikkipput sakkussiarsuarnik ineriartortitsinissaq siammarternissarlu 

imaluunniit avammut tunisassiatsinnik nioqquteqassanngitsugut nunanut nunarsuarmi 

eqqissisimanermut, sillimanissamut patajaassutsimulluunniit ulorinartorsiortitsilersinnaasunut. 

 

Demokraatini/Atassut tamanna pitsaasutut isigaarput.  

 

Tamanna tunngavigalugu siunnersuutit sisamaasut tamarmik akuerineqassasut ilalerparput 

innersuullugillu Inuussutissarsiornermut Ataatsimiititaliap suliareqqissagai ilanngullugulu 

Aatsitassanut Ataatsimiititaliaq tusarniaavigineqassasoq. 

 

 

 


